
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ХӨРШҮҮД

	 

	Нэгэн сууринд баян Иван, ядуу Иван гэдэг хоёр хөрш байжээ. Баяныг нь Семеничийн Иван ноён гэж өргөмжилдөг, харин ядууг нь зүгээр л Иван гэх буюу заримдаа Ивашка гэж өхөөрдөнө. Хоёул сайн улс. Ялангуяа баян нь онцгой сайн хүн ажээ. Энэ бүх талаараа буян үйлдэгч хүн байлаа. Үнэтэй цэнтэйг эс бүтээвч баялгийг хуваарилах талаараа их л сайхан санаа санадаг хүн байжээ. — Энэ миний хандив гэнэ. Нөгөө мань үнэтэй цайтайг бүтээхгүй, бас тэгээд базаахгүй юм бодно. Энэ бол гахайн явдал, харин би ч бас гайгүй» гэнэ. Гэтэл ядуу Иван нь баялгийг хуваах талаар огт боддоггүй (бодох ч завгүй) байсан боловч үүний оронд үнэтэй цайтайг бүтээнэ. Тэгээд бас: — Энэ миний хандив гэнэ. 

	Ядуу, баян хоёул завтай байдаг баярын үдэш тэд уулзаж, баян Иваны суудаг модон байшингийн өмнө вандан сандал дээр суугаад ярилцдаг байжээ. 

	— Маргааш чи юутай шөл хоол хийх гэж байна? гэж баян Иваныг асуухад ядуу Иван нь:

	— Юу ч үгүй, гэж хариулав. 

	— Харин би төхөөрсөн малын махаар шөл хийнэ. 

	Ингэж хэлээд Иван баян эвшээж, аман дээрээ загалмайлан залбираад ядуу Иванаа харвал түүнд хөрш нь өрөвдөлтэй санагдав. 

	— Аяа энэ орчлон дээр хачин юм болж байх юм. Байнга хөдөлмөрлөж байдаг хүний ширээн дээр баярын өдөр хоосон усан шөл байхад завшаанаа сул байдаг хүний ширээн дээр ерийн өдөр ч тарган махны шөл байдаг байна. Энэ юуны учраас тэр вэ?

	— Юуны учраас вэ гэж би бас аль хэдийнээс бодоод байна. Харин надад үүнийг бодож байх зав алга юм даа. Дөнгөж бодоод эхэлтэл ойд түлээнд явах хэрэгтэй болох юм. Нэг харвал малын өтөг зөөх, эсвэл анжис бариад гадагш гарах цаг болчихсон байх юм. Тэгээд ажил хийж явтал бодол сарниад алга болчих юм. 

	— Гэлээ ч гэсэн бид энэ хэргийг шүүн бодох хэрэгтэй байна. 

	— Би ч бас хэрэгтэй байна гэж хэлж байна гэжээ. 

	Ядуу Иван ч бас адилхан эвшээж, амаа загалмайлан залбираад, явж унтав. Тэгээд зүүдэндээ маргаашийн усан шөлөө үзэв. Маргааш өглөө нь сэрээд харсан сан Иван баян түүнийг гайхуулах гэсэн юм байж. Баярын өдөр шөл хий гэж мах ирүүлсэн байв. 

	Дараачийн баярын урьд өдөр хөрш нар мөн уулзаад хуучин яриагаа дахиад сэргээв. 

	— Надад хэчнээн их гомдсоны чинь би гэгээн өдөр цээжиндээ бодож харанхуй шөнө зүүдэндээ ямагт үздэг боллоо гэвэл чи үнэмших үү? гэж баян Иваныг өгүүлтэл

	— Үүнд чинь би баярлалаа, гэж ядуу Иван хариу өчлөө. 

	Сайхан санадгаараа би нийгэмд багагүй тус болдог харин чи бол... Гардаг цагтаа анжис бариад бүү гар. Талхгүйгээр ч гэсэн тэсээд суугаад байж болно биз дээ. Би тэгж хэлж байгаа биз дээ. 

	— Энэ чинь яг л тийм ээ. Харин би гарахгүй байх болохгүй. Тэгэх л юм бол би хамгийн түрүүнд тураад үхчихнэ. 

	— Чиний зөв: Энэ (орчлон) ярвигтай эд л дээ. Гэхдээ үүнийг би болон миний шүтээн тэнгэр аль аль нь сайшааж байна л гэж чи битгий бодоорой. «Харин: «Тэнгэр богдос минь Ядуу Иваныг сайн сайхан болгож хайрла! Намайг ч өөрийн хувьтай, түүнийг ч өөрийн хувьтай л болгож хайрла!» гэсэн ганц л юм гаслан гангинан мөргөдөг юм би гэсэнд

	— Ингэж миний төлөө санаа зовсонд чинь баярлалаа, ноён! Үнэхээр ч таны буянт сайн үйлс үгүй сэн бол би чинь баярын өдөр дан ганц талхны заваан зуурмагтай л байх байлаа. 

	Юу гэсэн үг вэ! Би энэ тухай ярих гэсэн гэж үү? Харин би юуны тухай ярих гэв гэвэл: эдлэн хөрөнгөнийхөө хагасыг гуйлгачинд өгье гэж хэчнээн ч дахин бодож шийдэв дээ. Тэгээд ч өглөө. Тэгээд яана вэ гээч! Өнөөдөр би хагас эдлэнгээ өгчихнө. Маргааш сэрэхэд л хорогдсон хагасын оронд дөрөвний бүхэл гурван хувиар дахиад нэмэгдчихсэн байдаг юм. 

	— Тэгвэл хүүтэй юм байж.

	— Эрхэм минь яах ч аргагүй л юм. Би мөнгөнөөс зугтаана. Гэтэл мөнгө над руу тэмүүлээд байх юм. Би ядуу хүнд нэг атгыг өгч туслахад нэгийн оронд, хаанаас ч юм бүү мэд, хоёр болоод надад эргээд ирэх юм. Ийм л хачин юм байх юм даа. 

	Шавайгаа ханатал ярилцаад эвшээцгээнэ. Ярианы завсраар Иван баян бас юм бодож байжээ. Тухайлбал: Ядуу Иваныг яавал маргаашийн шөл хоолны махтай байлгах билээ гэж бодно. 

	Бодож бодож болгоож олов. 

	— Хонгор нөхөр минь, аа гэж бай: Чи нэг цаг хүрз бариад хөдлөөд орхи! Одоо удахгүй шөнө болох нь! Чи миний ногооны хашаанд ороод хагалбарыг нь ухаадах! Нэг цаг хүрзээр тоглоом наадам болгоод газар ух! би тэгээд чамайг бололцооны хэрээрээ шагная» гэжээ. 

	Ядуу Иван үнэхээр нэг цаг хэртэй хүрзээр наадах мэт ажилласан бөгөөд маргаашийн баярын өдрийг ч «үнэн хэрэг дээрээ ажил хийж олсон юм» шиг додигор угтаж билээ. 

	Хөрш нар тийнхүү ярилцан удсан эс удсаныг бүү мэд! Адаг сүүлд нь баян Иваны зүрх сэтгэл шатах мэт болоод үнэхээр тэсэж тэвчихийн аргагүйд хүрчээ. Түүний бие өгүүлэхдээ: «Хамгийн том түшмэлд очиж өмнө нь сөхрөн унаад «Та мань манай хааны мэлмий биз ээ. Энд чи л шийтгэж, татаж, бэхэлж, цээрлүүлж, өршөөнө. Ядуу Иван бид хоёрыг нэг л хэмжээгээр хэмжихийн зарлиг буулгагтун. Тэднийхэнд цэргийн алба оноовол надаас бас цэргийн алба ав! Түүнээс зөөврийн хөлс авбал надаас бас зөөврийн хөлс ав. Түүний десятин1 газраас зоос татвал надаас ч бас зоос тат. Харин түүний болон миний ам бүлийг акцизаас2 л адилхан чөлөөлж хайрла» гэж гуйя» гэжээ. 

	Тэгээд хэлснээрээ л үйлджээ. Баян Иван хамгийн том даргадаа очиж, өмнө нь сөхрөн унаж, өөрийн гаслангаа түүнд тоочив. Ингэсний нь төлөө хамгийн их тэргүүн нь баян Иваныг магтжээ. Үүнд хэлэхдээ: «Ядуу Иван хөршөө мартаагүйн чинь төлөө сайн эр чиний яруу алдар бадартугай! «Улсын харьяат иргэд нь эв санаа нэгтэй, харилцан буянт сайн үйлсээр туслалцан аж төрвөл эрхлэх дарга нарт түүнээс илүү аятайхан юм юу байх вэ! Харин тэд хэрүүл цуугиантай, бие биеэ үзэн ядаж, нэг нь нөгөөгөө ховлон гүтгэх ажил хөөцөлдөн цаг нөхцөөвөл түүнээс илүү хөнөөлт муу үйл яаж байх бэ?» гэжээ. 

	Хамгийн их тэргүүн нь энэ үгийг хэлээд өөрөө ч эмээн бэрэвшиж, туслагч нартаа зарлиг буулгасан нь: турших журмаар хоёр Иванд шүүх болон татварын аль алиныг тэнцүүхэн болго! Харин урьдын адил нэг нь үүрэхийг нь үүрч, нөгөө нь дуулахыг нь дуулдгийг хойшид бүү гарга! гэжээ. 

	Баян Иван сууриндаа эргэж ирээд хөл нь газар хүрэхгүй баярлан өгүүлрүүн:

	— За сэтгэлийн нөхөр минь, гэж ядуу Иванд хэлэхдээ, — Дарга нарын өршөөлөөр би сэтгэлийг минь бөглөж байсан хүнд бул чулууг эргүүлж авч хаялаа. Одоо туршлагын журмаар надад чинийхээс илүү ямар ч эрх ямба үгүй боллоо. Чамаас цэрэг таталга авбал надаас ч бас дайчилна. Зөөврийн хөсөг чамаар гаргуулбал надаар ч бас адилхан л гаргуулна. Чиний десятин газраас зоос авбал минийхээс ч ялгалгүй зоос л авна. Чамайг эргэж харж ч амжаагүй байтал чинь тэгшитгэлээс чиний ногоотой шөл өдөр бүр махтай байж болно! гэжээ. 

	Баян Иван энэ үгийг хэлээд алдар нэр, сайхан сэтгэлтэйн алдар нэр олно гэж горилсоор халуун устай рашаанд явсан бөгөөд тэнд хоёр нэг жил дараалан ашигтай чөлөөндөө суужээ. 

	Вестфалид очиж, Вестфалийн гахайн гуяны хэрчим идэв. Страсбургт очиж страсбургийн хуушуур идэв. Вестфалийн Бордоод очиж бордоогийн дарс уув. Адаг сүүлд нь Парист ирж... ер нь бүхий л юмыг идэж ууж явж гэнэ дээ. Товчилбол их л хөгжилтэй аж төрж хөлийнхөө хүчээр амжиж байв. Тэгээд ядуу Иваныхаа тухай бодсоор байсан үүнд «За хөрш минь ч өдийд тэгшитгэлийн дараа хоёр хацар нь булцайтал таргалсан л даа магад!» гэж бодож авай. 

	Харин ядуу Иван нь тэр зуур ажил хөдөлмөрөөр л аж төрж байж дээ. Өнөөдөр газар хагална, маргааш түүнээ тармуурдана. Наймтыг өнөөдөр хадтал тэнгэр хувин хувингаар усан цацал өргөвөл өвс хатаах ажилд орно. Тэр байтугай ундааны газар ордог замыг ч бараг мартан завджээ. Яагаад гэвэл уушны мухлаг бол түүний үхэл мөхөл гэдгийг мэднэ. Бас түүний гэргий Марья Ивановна түүнтэй нэг тэргэнд орж зүтгэнэ. Тэр бас хадна, борнойдно, өвс сэгсэрнэ. Түлээ ч хагална. Тэдний хүүхдүүд өсөж өндийсөн, бага нь ч гэсэн ажиллах гэж тэмүүлэх буюу нэг үгээр хэлэхэд өрх гэр дахинаараа өглөөнөөс үдэш болтол халуун тогоонд буцлах мэт ажиллаж байжээ. Гэлээ ч гэсэн өнөөх хоосон шөл ширээн дээрээс нь салж холдохгүй л байжээ. Баян Иваныг сууринаасаа явж одсоноос хойш баярын өдөр ч боловч өнөөх гайхаш төрүүлдэг бэлгийг ч үзсэнгүй. 

	Хөөрхий ядуу Иван гэргийдээ өгүүлрүүн:

	— Бидний бодох бодлого энэ биш байна. За ингээд намайг туршлагын журмаар баян Ивантай адил татвартай болгож тэгшитгэсэн юм. Тэгтэл бид урьдын бахь байдлаараа л байна. Сайн аж төрөл манай хашаанаас зугтаагаад юу л шүүрч авна вэ хүмүүс рүү л орчоод байх юм гэжээ. 

	Урьдын хөрш нь аанай л ядуу буурай сууж байхыг харахтайгаа хамт баян Иван тэгтэл их халаглаж билээ. Үнэндээ гэхэд түүний толгойд юуны түрүүн Ивашка нэмэгдэл орлогоо мухлаг руу сэм зөөчихдөг болов уу гэсэн бодол оржээ. «Энэ мань ингээд нэгмөсөн тогтчихсон гэж үү? Засаршгүй этгээд болчихсон гэж үү? гэж түүний бие их л гашуудан дуу алдаж билээ. Тэгэвч ядуу Иваны нэмэгдэл орлого нь дарс уух байтугай давс залгуулахад ч хүрэхгүй янзтай байсан юм гэдгийг баталж цөхөхөөргүй байлаа. Гэхдээ ядуу Иван бол үрэмтгий бүрэлгээч хүн биш. Харин ч бусдад төрж ядаж төлгөнд эх болж явдаг амьтан байжээ. Ядуу Иван ийнхүү аж ахуйн багаж хэрэгслээ үзүүлбэл бултаар бүрэн бүтэн байжээ. Тэдгээр юм нь баян Иван хөршийг халуун рашаанд явахад л ямар байсан бол тэр л чигээрээ байж байжээ. Бэртсэн хээр морь 1, тарлан хүрэгч үнээ 1, хонь 1, тэрэг, анжис борной, тэр ч байтугай хуучин бульхай чарга хүртэл хашаа түшүүлэн тавьсан хэвээрээ байжээ. Хэдийгээр тэр нь зуны цагт хэрэггүй боловч аж ахуйдаа хохиролгүйгээр ч архины мухлагт барьцаанд (данжид) өгч болох байжээ. Дараа нь муу урц байшинг нь үзэв. Тэнд хамаг юм нь ил байвч харин зарим газар дээврийн сүрэл нь сугарсан байлаа. Гэхдээ энэ бол уржнан намар малын тэжээл хүртэлцээгүй болж ирэхэд малдаа илжирсэн сүрэл хэрчиж тэжээл бэлтгэснээс болсон юм байжээ. 

	Нэг үгээр хэлэхэд ядуу Иваныг завхайрал, үрлэг сүйтгэл хоёроор сүйтгэжээ гэж зэмлэмээр нэгээхэн ч баримт эс олдов. Энэ хүн бол аж төрөхийн эрхээ олж авахын төлөө, бүх хүчээ дайчлан ажилладаг, ажилдаа дарагдсан оросын тариачин эр байсан боловч харин ямар нэгэн гашуудалтай эндүүрлээр тэрхүү мөрөөдлөө хамгийн бага хэмжээгээр биелүүлдэг хүн байлаа. 

	— Аяа тэнгэр нар минь! Энэ чинь одоо юу болж байна вэ? гэж баян Иван гайхаш нь тасран гасалж, — Чи бид хоёрыг эрх адил тэгш болгож, бидний эрх мань ч адилхан, татвар мань ч ижилхнийг төлж байна. Гэтэл чамд ашиг болсон гэмээр юм ер үзэгдсэнгүй. Энэ юуны шалтгаан болов оо?

	— Юунаас болов гэдгийг би ч бас бодож байна — гэж ядуу Иван хариу хэлэв. 

	Баян Иван дахиад ухаан зарж бодож бодож шалтгааныг олов. Бидэнд нийтийн болон хувийн санаачилга л дутсанаас ийм болдог бололтой гэмээн мэдэв. Нийгэм нь ч ажиггүй цэвдэг, өмчтөн нь ч дорхноо л амь амиа борлуулдаг. Ингэхлээр засан захирагсад хэчнээн хүчлэн чармайвч цөм талаар болдог байна. Иймд юуны өмнө нийгмийг л сэргээн хөгжөөх хэрэгтэй юм байна гэж олжээ. 

	Хэлснээрээ л хийж дээ. Семений хүү Иван баян энэ сууринд хурал чуулган хийлгэж, өрхийн бүх тэргүүлэгчдийг байлцуулан хувийн болон нийгмийн санаачилгын ашиг тусын тухай гарамгай үг хэлжээ. Дэлгэрэнгүйхэн, хөвсгөрхөндүү бөгөөд бас санаанд уусан шингэмээр ярьсан нь чухам л гахайн өмнө гайхамшигт үлбэн сондор хэлхэн шидэх мэт буюу. Хэн бүхэн нь өөртөө өөрөө орлого олж чаддаг тийм нийгэм л амь бөхтэй, амжилт ихтэй байхын баталгаа мөн гэж батлан нотлон өгүүлж байжээ. Нийгмийн оролцоогүйгээр хэрэг явдал болох бололцоо олгогч хэн бүхэн өөрөө өөрийгөө урьдаас аажмаар мөхөөх ба эцэстээ сөнөх тавилангаа бэлтгэж байгаа хэрэг, гэжээ. Өөрөөр хэлбэл сохор зоосны цагаан толгой гэгчээс олж мэдсэн бүхнээ тэр чигээр нь сонсогчдод ярьж наргижээ. 

	Үр дүн нь санасан бүхнээс хол давжээ. Бэртэгчин3 хүмүүсийн нүд нээгдсэнээр үл барам харин тэдэнд өөрийн ухамсар нэвт шингэсэн байжээ. Тэд хэзээ ч үүний мэт сэрэл сэтгэлийн донсолгоо дэнсэлгээг амсаж эдэлсэн удаагүй юм байжээ. Энэ харанхуй мунхаг улсыг өндрөөс өндөрт өргөн хөвсөлзүүлсэн бөгөөд бас аль эртнээс хүсэн хүлээсэн боловч замдаа хаа нэгтэй саатан байсан аж төрлийн долгион гэтэн ирж гэнэт нөмөрсөн мэт санагдан авай. Цугларсан олон нүд нээгдсэндээ баярлан цэнгэж Иван баяныг баатар гэж өргөн магтаж хүндэтгэж байжээ. Адаг сүүлд нь нэг тогтоол шийдвэр нэг дуугаар баталсан ажээ. Үүнд: ууш ундааны мухлагуудыг бүрмөсөн хаах, бас шударга зоосны нийгэмлэг гэгчийг байгуулж, өөртөө туслахын үндсийг тавих гэжээ. 

	Тэр өдөртөө уул сууринд бүртгэгдсэн хүмүүсийн тоогоор цаад нийгэмлэгийн мөнгөний хоёр мянга хорин гурван зоос орсны дээр баян Иван юу ч үгүй үгээгүй гуйлгачин нарт улсаас сохор зоосны-үсэглэл цагаан толгойг бэлхнээр өгөхдөө: хэлсэн нь: «Эл найз нар минь уншигтун! Та нарт хэрэгтэй бүхэн үүнд цөм бий» гэжээ. 

	Тэгээд Иван баян халуун рашаандаа дахин явж ядмаг Иван ашигт хөдөлмөрөө хийгээд хоцорчээ. Харин тэр хөдөлмөр энэ удаа сохор зоосны цагаан толгойн туслалцаа авсан шинэ нөхцөлийн ачаар аварга их үр дүн гарах ёстой байжээ. 

	Нэг жил өнгөрлөө. Хоёр ч жил болжээ. Энэ завсар Иван баян Вестфалийд байж вестфалийн гахайн гуяны зүсэм идэж, Страсбургт страсбургийн жигнэмэл идсэн эсэхийг товтой хэлэх аргагүй юм. Гэхдээ харин хугацаагаа дуусахаар буцаж ирээд л мэл гайхаж цэл хөхөрсөн гэдгийг хэлэх хэрэгтэй. 

	Юу гэвэл ядмаг Иван нь бахь байдгаараа ноорчихсон оромждоо уранхай хувцастай, туранхай царайтай сууж байж гэнэ. Хоолны нь ширээн дээр нь хатсан талхны үйрмэгийн нухаш зутантай аяга л тавиастай чигээрээ байсан агаад тэрхүү зуурмагт үнэрийг засахын тулд баярын үед нэг халбага ургамлын тос Марьяа Ивановна нэмж зуурдаг байжээ. Хүүхдүүд нь ширээ тойрон сууж, гаднаас хүн орж ирээд өнчдийн хоолноос хороох вий гэж эмээсэн мэт тэд яаран идэж уудаг байна. 

	— Яагаад энэ бил ээ? гэж Иван баян бараг л цөхрөнгөө барсан дуугаараа гаслан дуу алдах билээ. 

	— Яагаад энэ вэ гэдгийг би өөрөө ч бодоод бодоод олохгүй сууна гэж Иван ядуу нь сурсан зангаараа хариу хэлжээ. 

	Тэгээд тэд аанай л баян Иваны байшингийн үүдэнд аанай л баярын урьд өдрийн ярилцаандаа оржээ. Ярилцагч хоёрын сэтгэлийг шаналгагч өнөөх асуудлыг хэчнээн нарийвчлан авч үзэвч тийнхүү шүүн хэлэлцсэнээс ашиг гараагүй билээ. Иван баян анхандаа бидний боловсрол бэлтгэл дутмаг учраас л ийм болж байна гэж бодож байжээ. Гэвч сайтар эргэцүүлэн бодоод чөмөгтэй бин жигнэмэл иднэ гэдэг заавал ч боловсролын үнэмлэх шаардах тийм сүрхий ажил биш байна гэж үнэмшин итгэжээ. Түүний бие нь энэ асуудлыг арай ч гүнзгийдүү төнхөж үзэх гэсэн боловч анхны өдрийн үүр цайхаас аваад л тийнхүү ухаж төнхвөл аймаар юм гарч ирэн завдах тул түүний бие хэзээ ч юмны иш мухарт нь хүрэх гэж зүтгэхээ больё гэж андгайлсан билээ. Эцэст нь хамгийн сүүлчийн арга хэрэглүүр болгож орон нутгийн мэргэн гүн ухаантан Эгэлийг баримтлагч (Мунхагчин4) Иван гэгчид очиж энэ явдлын учрыг тайлуулахаар тогтсон байна. Тэрхүү Мунхагчин (Простофиль) энэ тосгоны үндсэн хүн бөгөөд доголон бөгтөр хүн тулд эрэмдэг биетэй өрөөл татанхайн шалтгаанаар үнэтэй цэнтэй юу ч бүтээдэггүй, харин бүтэн жилийн турш өглөг харамжаар голоо зогоодог хүн байжээ. 

	Тэгэвч түүний тухай улс амьтан хэлэлцэхдээ: Хар лам Семены адил цэцэн мэргэн гэж хэлэлцдэг бөгөөд энэ алдар нэрдээ ч зохих тэнцэх хүн мөн нь батлагдсан юм. Дэмий ярьж зувицуулах буюу эсвэл ер бусын тэнэг юм үзүүлэхдээ түүнээс илүү хүн ер үгүй. Хэрэв тэр Мунхагчин улаан тахиа амласан болбол нүд ирмэхийн зуур л өнөөх тахиа нь аль нэг байшингийн дээврийн дээр л далавчаа дэрвэн зогсож байх нь тэр! Хэрэв түүний бие тагтааны өндөгний хэрийн мөндөр орно гэж амласан бол хялам хийхтэйн зэрэг л ухаан алдсан адгуусны сүрэг тариалангийн талаас давхин ирдэг нь мөндрөөс айхдаа л тэр юм. Хамаг бүхэн Мунхагчнаас айна. Тэнэмэл ядуу энэ эрэмдгийн таяг цонхон дор тог тог сонствол: тогооч эзэгтэй нар түүнд аль болох сайн хоолоо аваачиж барихын мөн болно. 

	Энэ удаа ч Мунхагчны бие аливааг нэвтэрхийеэ мэдэх зөнч мэргэний алдар цуугаа хамгаалж чадсан болой. Баян Иван түүнд очиж: хэргийн байдалтай танилцуулаад энэ юуны учраас ийм болно вэ гэж өнөөх асуултаа тавьжээ. Гэтэл Мунхагчин өчүүхэн ч бодож түдэлгүй хариулахдаа:

	— Зурхай төөргийнхөө ёсоор л болж байгаа нь тэр гэв. 

	— Ядмаг Иван Мунхагчны үгийг үзтэл даруйд нь ойлгож горь тасарсан байдалтай толгой сэжлэв. Харин баян Иван юу ч ойлгохгүй эргүүтжээ. 

	— Зурхай төөрөг гэж нэг юм байдаг даа, гэж Мунхагчин цэцэн үг нэг бүрээ тод өргөлттэй дуудах нь өөрийн зөнч мэргэнийг бахдан гайхуулсан мэт бөгөөд тайлбарлахдаа: Нэг төөрөгт нь замын салаан дээр ядуу Иван амьдарна. Түүний тагз урц нь байшин ч юм шиг, эсвэл модон тор шүүр ч юм шиг байна. Иймд баялаг нь хажуугаар нь буюу эсвэл нэвт урсаад өнгөрнө. Учир нь тогтоох торгоох юм алга. Харин баян Иван чи тал талаасаа өдий төдий гол горхи цутгах голын цутгалан газар амьдарна. Модон байшин чинь уужим, ягшмал, эргэн тойронд хатгуур хашаа чинь бат бэх юм. Чиний ажил төрлийн чинь газар луу баялгийн горхинууд цутган ороод тэндээ тогтчихдог байна. Жишээлбэл чи өчигдөр эдлэн газрынхаа хагасыг хүнд тарааж өгсөн бол өнөөдөр түүний чинь оронд дөрөвний гурван хувиар нэмэгдээд эргээд ирдэг байна. Чи мөнгөнөөс зугтаахад мөнгө чам руу гүйгээд ирдэг байна. Чамайг ямар л бут руу харвал чинь тэнд баялаг хэвтэж байх юм. Төөргийн зураг гэдэг мань ийм л юм даа. Төөрөгт чинь ийм л зураг байгаагаас хойш та нар өөр хоорондоо хэчнээн ч бурлаа гэсэн, хэчнээн ч ухаан сүйхээ зарлаа гэсэн юу ч бодож олж чадахгүй биз ээ гэжээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“М. Е. Салтыков-Щедрин : ХЭТЭРХИЙ МЭРГЭН ЖАРААХАЙ” номын Оршил

	Михайл Евграфович Салтыков (1826—1889) бол Оросын их шог зохиолч, хувьсгалч ардчилсан үзэлтэн хүн болой. Уул нэрээ нууцалж Н. Щедрин гэсэн утга зохиолын ил нэрээр зохиолоо нийтлүүлж байсан тул утга зохиолын ертөнцөд Салтыков—Щедрин хэмээн алдаршжээ. 

	Салтыков—Щедриний дайчин хурц шог зохиолын гүн утга санаа, үзэл суртлын чиглэл, уран сайхны гол онцлог тэргүүтэн нь түүний үлгэрийн зохиолд үлэмж яруу тодорхой илэрсэн байдаг аж. Үүнд: түүний зохиолын улс төрийн хурц дайчин чиглэл, уран сэтгэмжийн үнэн бодит реалист тал, мэргэн оновчтой бөгөөд зад илчлэн шүүмжлэх ёжтой, ингүүхэнтэй хошин шог аяс зэрэг нь цөм үлгэрийн зохиолд нь бүрнээ илэрсэн байна. 

	Жишээлбэл: Тэр цагийн Орос орныг эзэрхэн захирагч язгууртан феодалуудын дүрийг «Баавгай жанжин» зэрэг үлгэрт, хамжлагат ёс ба газрын эздийн мөлжигч, идэн завшигч хувалз маягийн аж төрлийг «Хоёр генералыг нэгэн тариачин тэжээсний үлгэр», «Зэрлэг эзэн» зэрэг үлгэрт, хувьсгалд саад хийн дайсагнагч бөгөөд тухайн оршин байгаа нийгмийн шударга биш ёсыг өмгөөлөгч хөрөнгөтний биеэ худалдсан аймхай леберал зан авирыг «Леберал» зэрэг үлгэрт, харгислалтай эвлэрэн бууж өгөгч бэртэгчингүүдийг «Хэтэрхий мэргэн жараахай», «Амь хайргүй туулай» зэрэг үлгэрт тус тус яруу тодорхой дүрслэн үзүүлжээ. 

	Үүний зэрэгцээгээрээ шийдвэртэй тэмцэлд хүчээ хуримтлуулан байгаа бөгөөд түмэн зовлонг биедээ үүрч, тэвчин хөдөлмөрлөж байгаа Оросын агуу их ард түмний тод томруун дүрийг «Анжиссаг морин», «Гомдол мэдүүлэгч хон хэрээ» тэргүүтэн үлгэртээ сэтгэл уярам халуун дотноор туурвин бүтээсэн юм. Анжиссаг морь бол хамаг амьтны аж төрөхийн үндэс суурийг тавигч хөдөлмөрч тариачны гайхамшигт дүр мөн. Түүний хувь тавилан бол дааж давшгүй хүнд хөдөлмөрт борви бохисхийхгүй эгнэгт зүтгэх явдал байв. 

	Анжиссаг морин хэдий тартагтаа тултал ядарч туйлдсан боловч гагцхүү энэ хөөрхий амьтан л улс орноо чөлөөлөх тавилантай ажээ: «Хөдлөхгүй нүүгэлтэн бараагнах тариалангийн аварга их талбай нь үлгэрийн ид шидийн хүчийг олзлон авч, олон зуун жил гавлан сахиж манаж байгаа мэт буюу. Олзонд байгаа энэ хүчийг хэн чөлөөлөх вэ? Хэн түүнийг дуудан сэрээж, орчлонд гаргаж ирнэ? Энэ оньсогыг тайлахын хувь тавилан гагцхүү тариачинцар, Анжиссаг морин — ийм хоёр амьтанд оногдсон ажаам!» гэж зохиолч бичиж билээ. «Анжиссаг морин» бол Оросын хөдөлмөрчин ард түмний сүлд дуулал гэмээр зохиол байлаа.

	Тариачин эр гэгч хүзүүн дээр нь хачиг хувалз шиг овоорон шавалдсан язгууртан дээдсийг тэжээж, хамаг бүхнийг бүтээн туурвигч хүчин мөн болохыг Салтыков—Щедрин бүр дээр үед зохиосон «Хоёр генералыг нэгэн тариачин тэжээсний үлгэр гэдэг зохиолдоо барим тавим тод товгор үзүүлсэн юм. Ер түүний зохиолд гарч байгаа тариачин, түүнийг төлөөлсөн «Анжиссаг морин», «Хөрш» үлгэрийн ядуу Иван тэргүүтэн нь шулуун шударга, ер бишийн санаачилгатай, сайхан сэтгэлтэй, хамгийг чадагч аварга хүчирхэг хүч мөнөөр дүрслэгддэг. Өөр нэг үлгэрийн «Гомдол мэдүүлэгч хон хэрээ бол хар хэрээнүүд (буюу харц тариачин)-ийн зовлон зүдүүрийг нимгэлж өгөхийг гуйж, өргөдөл барин «улсынхаа» дээд эрхийг баригч хэн бүхэнд бараалхаж, учир явдлаа мэдүүлсэн боловч түүний хариуд тэднээс (ө.х. Харцага, Турамтай, Бүргэд тэргүүтнээс) «хэрцгий үг» дуулж байна.

	Тийнхүү Салтыков—Щедриний үлгэрүүд нь түүний уран бүтээлийн дөчин жилийн тайлан маягтай бүтээлүүд бөгөөд бүгд 32 үлгэр бичсэнээс урьд (1869 онд) зохиосон 3-аас бусад нь цөм аж төрлийнхөө сүүлийн 10 жилд (олонхыг нь 1882—1886 онд) бичсэн байна. Энэ нь ч санамсаргүй хэрэг биш. Юу гэвэл өнгөрсөн зууны наяад онд Орос орноо ид галзуурч байсан улс төрийн харгислалын үед шог зохиолч улс төрийн тэмцлийн хурц чиглэлтэй үзэл санаагаа тэрхүү харгис засгийн хэвлэл хянах газрын хараанаас далдлан чадахын зэрэгцээгээр дарлагдагч ангийнханд далд санаа нь илүү ойлгомжтой байж болох хэлбэр нь ёгт утгатай үлгэр мөн гэж ийм жанрыг сонгож авсан бололтой.

	Манай монголын олон түмэн уншигч авгай нар Оросын их шог зохиолч Салтыков—Щедриний үлгэрийн гайхамшигт зохиолыг эх монгол хэлээрээ уншиж, анх танилцсанаас хойш 40 гаруй жил болов. Түүний «Хоёр генералыг нэгэн тариачин тэжээсний үлгэр», «Хэтэрхий мэргэн жараахай» гэдэг алдарт хоёр үлгэрийг монголчлон «Шинэ толь» сэтгүүлд (1939. № 1—2 (19—20), 108—128-д үз) анх нийтэлсэн байна. Үүний дараа 1942 онд 7 дугаар ангид үзэх «Утга зохиолын бичиг» (УБ. 1942) гэгчид дээр дурдсан хоёр үлгэрээс гадна «Үл үүрэглэгч нүд» үлгэр, «Помещикийн байранд өнгөрүүлсэн нэг өдөр» зэрэг зохиолыг нь монголчлон нийтлүүлснээр үл барам, түүний хамгийн гол чухал бүтээл «Головлев эзнийхэн» (УБ. 1963) романыu5 нь монгол эхээр бид уншсан билээ.

	Энэ удаа бидний шинээр монголчлон нийтлүүлж байгаа М. Е. Салтыков—Щедриний «Үлгэрүүд» гэдэг эмхэтгэлд «Зэрлэг эзэн», «Амь хайргүй туулай», «Баавгай жанжин», «Ивээгч (меценат) бүргэд», «Анжиссаг морин», «Гомдол мэдүүлэгч Хон хэрээ» зэрэг онц сонирхолтой 13 үлгэр оруулснаас гадна «Хоёр генералыг нэг тариачин тэжээсний үлгэр», «Хэтэрхий мэргэн жараахай», «Үл үүрэглэгч нүд» зэрэг урьд нийтлэгдсэн гурван үлгэрийг шинээр монголчлон оруулсан болно.

	Манай олон уншигч авгай нар, ялангуяа өсвөрийн залуу насны уншигчид эдгээр үлгэрээс сайхан муухайн ялгалыг яруу тодорхой ялган мэдэж, сайн явдлыг бахдан сайшааж, саар муу явдлыг үнэн сэтгэлээс жигшин, анги нийгмийн дарлалыг үзэн ядаж, хөдөлмөрч ард түмний хүнлэг сайхан сэтгэл санаа, бүтээн туурвих их хүчин сууг гайхан бишрэн, улс төр, ёс суртахууны эрхэм хүмүүжил, нандин чанарыг олж биедээ шингээнэ гэдэгт гүнээ итгэж ядан чадан монголчлов.

	Эх зохиолын хэл найруулга төгөлдөр баяны дээр орос ардын зүйр цэцэн үг, өвөрмөц хэлц, ёгт үг үлэмж ихийн тулд монгол хэлний баялаг дэлгэр үгээс аль болохоор оруулан хэрэглэхийг хичээж, зохиогчийн ба нийтлүүлэгч, түүнчлэн монголчлогчийн элдэв тайлбар зүүлт нэлээд оруулж монголчилсон болно.

	Алдаж ташаарсан зүйл байвал засан залруулахад эрхэм уншигчид туслалцах биз ээ.

	 

	Орос хэлнээс монголчилсон Шанжмятавын Гаадамба.

	1980—4—1

Заметки

		[←1]
	 Десятин — метрийн систем нэвтрэхээс өмнө орос орноо хэрэглэж байсан газрын талбайн хэмжээний нэгж бөгөөд 2400 ам дөрвөлжин алд (сажин) буюу 1,092 гектартай тэнцүү хэмжээ (монголчлогч)




	[←2]
	 Акциз — албан татвар гэсэн утгатай үг (орос эхийн тайлбар)




	[←3]
	 Бэртэгчин — Орос улсад хотын худалдаа үйлдвэрийн хүмүүсийг борчуул буюу бэртэгчин гэж хэлдэг байжээ.




	[←4]
	 Уг эхэд Простофиля (Мунхаг, Мулгуу) гэсэн хүний нэр гарч байгаа нь орос орон өөрийн гойд замаар хөгжинө гэж Өрнөдийн дэвшилт соёлын нөлөө нэвтрүүлэхийг эсэргүүцэж байсан Славянофилчууд гэдэг харгис урсгалын үзэлтнийг ёгтлон хэлсэн тулд бид Мунхагчин (Мунхагийн суртал баримтлагч) гэж монголчлов. Орост Славянофилчууд, «өрнөдийнхөн» гэсэн хоёр урсгал тэмцэлдэж байжээ.




	[←5]
	 М. Е. Салтыков-Щедрин. Головлев эзнийхэн. Орчуулсан Т. Жамбал. УБ. 1963.

